
КИРИШ  (фалсафа доктори (PhD) диссертацияси аннотацияси)

Диссертация мавзусининг долзарблиги ва зарурати. Дунёда ғоявий ва сиёсий курашлар кескинлашаётган бир шароитда ёшларда ватанпарварлик, хусусан, ҳарбий ватанпарварлик ҳиссини шакллантиришга алоҳида эътибор қаратилмоқда. Жумладан, ривожланган мамлакатларда фуқароларнинг ватанпарварлик тарбияси бўйича давлат дастури, ҳарбий ватанпарварлик тарбияси самарадорлигини ошириш концепцияси қабул қилинган, ёшларнинг ватанпарварлик борасидаги тарбияси билан шуғулланувчи ва давлат томонидан молиявий кўмак берилувчи кўплаб жамоатчилик асосидаги фахрийлар ташкилотлари, скаутлар уюшмаси, Кадетлар кучлари ташкилоти ташкил этилган.
Жаҳонда мамлакат мудофаасининг асосий кўрсаткичи ватанпарварлик ҳисси юқори даражада ривожланган, фидойи, билим ва тажрибасини Ватанга бахшида этувчи авлодни шакллантириш ҳисобланади. Бу, ўз навбатида, мазкур фазилатларни шакллантириш механизмларини, ривожлантириш технологиясини ишлаб чиқишни тақозо этади. Шу боис, бугун дунёда миллий ватанпарварликнинг генезиси, эволюцияси ва трансформацияси; миллатлараро муносабатларда ватанпарварликнинг ўрни; ватанпарварлик ва геосиёсат муаммоси; ватанпарварлик феноменининг ахлоқий мазмуни, ўзгариш динамикаси каби масалаларга алоҳида эътибор қаратилмоқда.  

Мустақиллик йилларида мамлакатимизда ватанпарварлик тарбияси ва тарғиботига муносабат тубдан ўзгарди. Ватанпарварликни тарғиб қилишнинг самарали механизмлари ишлаб чиқилди, бу борада техник ва технологик воситаларнинг имкониятларидан тўлақонли фойдаланиш тизими йўлга қўйилди. Ёшларда фуқаролик позицияси, масъулиятини шакллантириш мақсадида турли ҳарбий-спорт мусобақалари, кўрик-танловлар ўтказилмоқда. «Мустақиллик», «Амир Темур», «Жалолиддин Мангуберди» орденлари, «Жасорат», «Содиқ хизматлари учун», «Мардлик» медаллари таъсис этилди. Айниқса, ёшларда ҳарбий ватанпарварлик ҳиссини шакллантиришга катта эътибор қаратилмоқда. Ҳарбий академик лицейларга «Темурбеклар мактаби» номи берилиши фикримизнинг ёрқин далилидир. 2017-2021 йилларда Ўзбекистон Республикасини ривожлантириш бўйича Ҳаракатлар стратегиясида
 давлат ва жамият қурилиши тизимини такомиллаштиришнинг бешта устувор йўналишларидан бири «Хавфсизлик, миллатлараро тотувлик ва диний бағрикенгликни таъминлаш ҳамда чуқур ўйланган, ўзаро манфаатли ва амалий ташқи сиёсат» қилиб белгиланганлиги ҳарбий ватанпарварликни чинакам эътиқодга айлантириш билан боғлиқ илмий муаммоларни тадқиқ этиш заруратини келтириб чиқаради. 

Ўзбекистон Республикасининг 2016 йил 14 сентябрдаги 406-сон «Ёшларга оид давлат сиёсати тўғрисида»ги Қонуни, Ўзбекистон Республикаси Олий Мажлисининг 1995 йил 30 августдаги 105-1-сон «Ўзбекистон Республикасининг Ҳарбий доктринаси» тўғрисидаги Қарори, Ўзбекистон Республикаси Президентининг 2002 йил 12 декабрдаги ПҚ-436-2-сон «Умумий ҳарбий мажбурият ва ҳарбий хизмат тўғрисида»ги, 2017 йил 7 февралдаги ПФ-4947-сон «Ўзбекистон Республикасини янада ривожлантириш бўйича Ҳаракатлар стратегияси тўғрисида»ги, 2017 йил 5 июлдаги ПФ-5106-сон «Ёшларга оид давлат сиёсати самарадорлигини ошириш ва Ўзбекистон ёшлар иттифоқи фаолиятини қўллаб-қувватлаш тўғрисида»ги фармонлари ҳамда мавзуга оид бошқа норматив-ҳуқуқий ҳужжатларда белгиланган вазифаларни амалга оширишга мазкур диссертация тадқиқоти муайян даражада хизмат қилади. 
Тадқиқотнинг республика фан ва технологиялари ривожланиши-нинг устувор йўналишларига мослиги. Ушбу тадқиқот республика фан ва технологиялари ривожланишининг I. «Жамиятни маънавий-ахлоқий ва маданий ривожланиши, маънавий қадриятлар, миллий ғоя, маданий мерос, ўзбек халқи ва давлатчилик тарихини ҳамда таълимнинг узвийлик ва узлуксизлигини, баркамол авлод тарбиясини тадқиқ этиш» устувор йўналиши доирасида бажарилган.

Муаммонинг ўрганилганлик даражаси. Ўзбекистон Республикасининг Биринчи Президенти Ислом Каримовнинг асарлари
 асосида ватанпарварликнинг ўзига хос механизмларининг амалга оширилиши, мамлакатимиз маънавий тараққиётининг янги босқичини бошлаб берган Ўзбекистон Республикаси Президенти Шавкат Мирзиёев асарларидаги
 ёшларда ватанпарварлик, ҳарбий ватанпарварлик туйғуларини мустаҳкамлаш борасидаги ғоялар мазкур тадқиқотга илмий-методологик асос бўлиб хизмат қилди. 

Ҳарбий ватанпарварлик миллий ва умуминсоний қадрият сифатида барча даврларда, давлатларда илмий тадқиқотлар объекти бўлиб келган. Жумладан, Р.Михнернинг демократик жамиятда миллийлик ва ватанпарварлик уйғунлиги
, М.Виролидаги ватанпарварликнинг «муҳаббат» тушунчаси билан қиёсий таҳлили
, С.Каутзнинг либерал демократия жараёнида ватанпарварлик ғояларининг инъикоси
, Ж.Сицернинг ватанпарварликнинг диний-маърифий асосларига
 оид тадқиқотлари шулар жумласидан. Лекин мазкур тадқиқотлар ҳарбий ватанпарварликнинг ижтимоий-сиёсий моҳияти билан чекланиб қолганлиги боис уларни либерал демократиянинг ўзига хос маҳсули деб ҳисоблаш мумкин. 

Ўзбекистон мустақилликка эришгандан сўнг, ҳарбий соҳани модернизация ва ислоҳ қилиш билан боғлиқ муаммоларни ҳал этиш жараёнларида ҳарбий ватанпарварликнинг фалсафий-ахлоқий жиҳатларини ўрганиш учун янги имкониятлар ва илмий муҳит юзага келди. Бу мамлакатимиз олимларини бу борада қатор тадқиқотларни амалга оширишга чорлади. Жумладан, Б.Тўйчиев ҳарбий хизматчилар ўртасида олиб бориладиган тарбиявий ишлар ҳамда уларнинг ҳуқуқий маданиятини юксалтириш масалаларини
, И.Иноятов, М.Абилов, В.Калошин ва О.Абдурасуловлар мамлакатимиз Қуролли Кучлари тарихи, таркиби, олий ҳарбий билим юртлари ҳарбий хизматчилари фаолияти, ҳарбий ватанпарварлик тарбияси назарияси, ҳарбий хизматчиларнинг психологик хусусиятларини тадқиқ этганлар
. 
Тадқиқотлар орасида ёшларни ҳарбий ватанпарварлик руҳида тарбиялашда миллий ғоянинг ўрни масалаларига бағишланган илмий ишлар ҳам алоҳида эътиборга молик. Уларда ҳарбий ватанпарварликнинг назарий асослари, ёшлар қалбига миллий ғояни сингдириш билан боғлиқ масалалар атрофлича ёритилган. Бу борада Р.Курбанов,  Э.Қалқонов ва                  А.Реджабоев
ларнинг илмий изланишларини алоҳида кўрсатиб ўтиш лозим. Уларда ёшларда ҳарбий ватанпарварликни шакллантиришнинг назарий-методологик муаммолари, ҳарбий ватанпарварлик тарбиясининг моҳияти ва мазмуни, ҳарбий билим юртларидаги таълимнинг тузилма ва йўналишини янгилаш билан боғлиқ масалалар ёритилган. Аммо, юқоридаги тадқиқотларда ҳарбий ватанпарварликни халқимиз маънавий-ахлоқий мероси асосида шакллантириш ҳамда ривожлантириш масаласи махсус ўрганилмаган. Халқаро майдонда турли таҳдидлар кучайиб бораётган бир пайтда ҳарбий ватанпарварлик ва унинг маънавий-ахлоқий жиҳатларини тадқиқ этиш муҳим аҳамият касб этади.

Тадқиқотнинг диссертация бажарилган олий таълим муассасаси илмий-тадқиқот ишлари режалари билан боғлиқлиги. Диссертация тадқиқоти Ўзбекистон Миллий университети илмий-тадқиқот ишлари режасининг «Ахлоқшунослик назарияси ва тарихи масалалари» ҳамда Ўзбекистон Республикаси Ички ишлар вазирлиги Ҳарбий-техника институти «Ички ишлар идоралари фаолиятида инсон ҳуқуқларини таъминлаш назарияси ва амалиёти» мавзуси доирасида бажарилган.

Тадқиқотнинг мақсади ўзбек халқи маънавий-ахлоқий меросида ҳарбий ватанпарварлик ғояларининг ривожланиш тенденцияларини очиб беришдан иборат.

Тадқиқотнинг вазифалари:
«ватанпарварлик», «ҳарбий ватанпарварлик» тушунчаларининг тарихий ва замонавий таснифларига доир назарий-услубий муаммолар кўламини аниқлаш;

«ўзбек халқи миллий қаҳрамонларининг ҳарбий ватанпарварлиги» феномени, унинг миллат ахлоқий идеалларини юксалтиришдаги аҳамиятини очиб бериш;

ёшларда ҳарбий ватанпарварлик туйғусини шакллантиришда миллий тарбия билан маънавий-ахлоқий маданият уйғунлигининг тузилмавий-функционал, қиёсий-тарихий асосларини кўп минг йиллик маънавий меросимиз ёрдамида таҳлил қилиш;

ватанпарварлик ва ҳарбий ватанпарварлик туйғуларини мустаҳкамлашнинг анъанавий услубларини қайта таҳлил қилиб, янги  воситаларини ишлаб чиқиш;

ёшларда ҳарбий ватанпарварлик эътиқодини мустаҳкамлашда таълим омилини юксалтириш механизмларини аниқлаш;

ёш авлодда ҳарбий ватанпарварлик туйғусини мустаҳкамлашнинг самарали йўл ва воситаларини излаб топишга доир илмий-амалий хулосалар, таклиф ва тавсияларни ишлаб чиқиш.
Тадқиқотнинг объектини ўзбек халқи маънавий-ахлоқий меросида ҳарбий ватанпарварлик омили ташкил этади.
Тадқиқотнинг предмети ўзбек халқи маънавий-ахлоқий меросида ҳарбий ватанпарварлик ғояларининг намоён бўлиш шарт-шароитлари, хусусиятлари ҳамда ахлоқий мезонларидан иборат.   

Тадқиқотнинг усуллари. Диссертацияда тарихийлик, мантиқийлик, анализ ва синтез, қиёсий таҳлил, кузатув, сўровнома каби илмий тадқиқот усуллари қўлланилган.
Тадқиқотнинг илмий янгилиги қуйидагилардан иборат:

ватанпарварликнинг фалсафий-ахлоқий, ижтимоий-маънавий моҳиятига доир концептуал қарашлар асосида ватанпарварликни мустаҳкамловчи (рационал, прагматик) ва аксинча уни емирувчи (девиантлик, маргиналлашув, люпенлашув, космополитик) омил ва ёндашувлар асосланган;

«ўзбек халқи миллий қаҳрамонларининг ҳарбий ватанпарварлик» феномени ҳамда миллий-ахлоқий идеални шакллантиришнинг гносеологик ва аксиологик хусусиятлари тизимли-функционал тамойил асосида очиб берилган;

ҳарбий ватанпарварликни миллий қадриятлар асосида ривожлантириш орқали жамиятда маънавий барқарорликни таъминлашнинг механизмлари такомиллаштирилган;
ўзбек халқининг маънавий-ахлоқий мероси асосида ёшларда ҳарбий ватанпарварликни шакллантиришга қаратилган педагогик-психологик детерминантлар ишлаб чиқилган.
Тадқиқотнинг амалий натижаси қуйидагилардан иборат:

ватанпарварлик ва ҳарбий ватанпарварликни шакллантиришни мақсадли ва тизимли ташкил этишнинг самарали механизмлари (ҳарбий ватанпарварлик руҳидаги дискуссия, диалог, дебатлар комплекси) ишлаб чиқилган; 
ҳарбий ватанпарварликнинг эмоционаллик, фаолиятлилик, интеллектуаллик мезон ва даражалари ҳамда уни шакллантиришнинг ишонтириш, намунавийлик, мақсадлилик, рағбатлантириш методларининг  илмий-амалий асослари очиб берилган;
ҳарбий ватанпарварлик омилининг ахлоқий асослари, уни шакллантиришнинг моделлари, тамойиллари, технологиялари, ривожланиш босқичлари (онгсиз, онгли) ва натижаларини ифодаловчи мажмуавий қўлланма ишлаб чиқилган.
Тадқиқот натижаларининг ишончлилиги. Тадқиқот натижаларининг ишончлилиги республика ва халқаро миқёсдаги илмий конференцияларда муҳокама қилинганлиги, хулоса, таклиф ва тавсияларнинг амалиётга жорий этилгани, олинган натижаларнинг ваколатли ташкилотлар томонидан тасдиқлангани билан изоҳланади.

Тадқиқот натижаларининг илмий ва амалий аҳамияти. Тадқиқот натижаларининг илмий аҳамияти диссертацияда илгари сурилган ғоялардан фалсафа, этика, Ўзбекистон тарихи бўйича ўтказиладиган тадқиқотлар ҳамда методологик ёндашувларни такомиллаштиришда фойдаланиш мумкинлиги билан изоҳланади. Тадқиқотда илгари сурилган назарий хулосалар этика соҳасидаги тадқиқотлар учун илмий-услубий асос бўлиб хизмат қилади.

Тадқиқот натижаларининг амалий аҳамияти шундаки, унда ўз аксини топган амалий таклиф-тавсиялардан таълим муассасаларида тарбиявий ишларни режалаштиришда, махсус олий ўқув юртлари, ўз-ўзини бошқариш тизимлари, нодавлат нотижорат ташкилотларида ёшларни ҳарбий ватанпарварлик руҳида тарбиялашда фойдаланиш мумкин. 

Тадқиқот натижаларининг жорий қилиниши. Ўзбек халқи маънавий-ахлоқий меросида ҳарбий ватанпарварлик ғояларининг талқини бўйича ишлаб чиқилган фалсафий-ахлоқий таклифлар асосида:

ватанпарварликнинг фалсафий-ахлоқий, ижтимоий-маънавий моҳиятига доир концептуал қарашлар асосида ватанпарварликни мустаҳкамловчи ва емирувчи омил ва ёндашувлар, «ўзбек халқи миллий қаҳрамонларининг ҳарбий ватанпарварлик» феномени ҳамда миллий-ахлоқий идеални шакллантиришнинг гносеологик ва аксиологик хусусиятларига оид таклифлардан Ўзбекистон «Маҳалла» хайрия жамоат фонди томонидан Ватан ҳимоячилари кунига бағишлаб туман, шаҳар, вилоят миқёсида, таълим муассасалари, маҳаллалар ва ҳарбий қисмларда ташкил этилган «Ҳарбий ватанпарварлик ойлиги», «Ватанпарварликни чинакам эътиқодга айлантирайлик!», «Армия – аскар – Ватан масъулияти», «Ҳарбий ватанпар-варлик – юксак ишонч ва садоқатдир» мавзуларидаги илмий-маърифий тадбирларда фойдаланилган (Ўзбекистон «Маҳалла» хайрия жамоат фондининг  2016 йил 9 декабрдаги 02-03/392-сон маълумотномаси). Ушбу таклифларнинг амалиётга жорий этилиши ёшларда Ватанга бўлган муҳаббат туйғусини, юксак ахлоқий фазилатларни шакллантиришга ҳамда  ватанпарварлик ва ҳарбий ватанпарварликни мақсадли ва тизимли ташкил этишга хизмат қилган; 

ҳарбий ватанпарварликни миллий қадриятлар асосида ривожлантириш орқали жамиятда маънавий барқарорликни таъминлашнинг самарали механизмлари ҳамда ўзбек халқининг маънавий-ахлоқий мероси асосида ёшларда ҳарбий ватанпарварликни шакллантиришга доир таклифлардан Ўзбекистон «Миллий тикланиш» демократик партияси Марказий кенгаши томонидан ўтказилган «Тинчлик ва осойишталик – барча ютуқларимиз асоси!» мавзусидаги тадбир ва «Мустақиллик – миллий тикланиш ва юксалишдир» мавзусидаги форумда фойдаланилган (Ўзбекистон «Миллий тикланиш» демократик партияси Марказий кенгашининг 2016 йил 14 декабрдаги 01-717-сон маълумотномаси). Мазкур таклифларнинг амалиётга қўлланилиши ҳарбий ватанпарварлик мафкураси ахлоқий асосларининг мустаҳкамланиши, мамлакатимиз фуқароларини ватанпарварлик руҳида тарбиялашнинг самарали тизимини яратиш имконини берган. 

Тадқиқот натижаларининг апробацияси. Мазкур тадқиқот натижалари 2 та халқаро ва 10 та республика илмий-амалий анжуманида апробациядан ўтказилган.

Тадқиқот натижаларининг эълон қилинганлиги. Диссертация мавзуси бўйича жами 25 та илмий иш чоп этилган. Жумладан, Ўзбекистон Республикаси Олий аттестация комиссиясининг диссертациялар асосий илмий натижаларини чоп этиш тавсия этилган илмий нашрларда 13 та мақола (10 та республика, 3 та хорижий журналларда) чоп этилган. 

Диссертациянинг тузилиши ва ҳажми. Диссертация таркиби кириш, уч боб, хулоса ва фойдаланилган адабиётлар рўйхатидан иборат. Диссертациянинг ҳажми 135 бетни ташкил этади.
ДИССЕРТАЦИЯНИНГ АСОСИЙ МАЗМУНИ

Кириш қисмида тадқиқотнинг долзарблиги ва зарурати, муаммонинг ўрганилганлик даражаси, илмий янгилиги, тадқиқотнинг республика фан ва технологиялари ривожланишининг асосий устувор йўналишларига боғлиқлиги, объекти, предмети, методлари, мақсади ва вазифалари аниқланган, олинган натижаларнинг илмий ва амалий аҳамияти, амалиётга жорий қилингани, апробацияси, нашр этилган ишлар, диссертациянинг тузилиши бўйича маълумотлар келтирилган.
Диссертациянинг «Ҳарбий ватанпарварликнинг назарий ва фалсафий асослари» деб номланган биринчи бобида «ватанпарварлик», «ҳарбий ватанпарварлик» тушунчаларининг илмий-назарий талқинлари, методологик асослари, фалсафий-ахлоқий мазмуни, хусусиятлари, ватанпарварликни шакллантириш ва мустаҳкамлашда тарихийлик, илмийлик, прогматиклик ҳамда объективлик масалалари тадқиқ этилган.

«Ватанпарварлик» тушунчасининг назарий-ахлоқий мазмуни ўрганилган ҳамда ватанпарварлик этика фанининг асосий тамойили ва ахлоқ фалсафасига хос тушунча сифатида қуйидаги кўринишда таҳлил қилинган: 
1. Ватанпарварлик тамойил сифатида: а) инсоний фазилатнинг ибтидоси, илк сабаб ва асос; б) ҳар қандай ахлоқий хатти-ҳаракат, хулқ-атвор ва ахлоқий фаолиятнинг бошланғич қоидаси. 
2. Ватанпарварлик хусусият сифатида: а) бир қатор ахлоқий фазилатларни бир-бири билан боғлайди; б) фазилатларнинг бир-бирини тўлдириши ва алоқасини таъминлайди. 

Ватанпарварлик барча фазилатлар учун асос бўлиб хизмат қилади, унинг ахлоқий моҳиятини ҳаракат, мақсад сари интилиш ташкил этгани учун ҳам аҳамиятли. Шу боис ватанпарварлик «Ватан» тушунчасини фидойиларча идрок этиш, муайян ҳудуд ва халққа муҳаббат ҳисси каби омиллар асосида шаклланади, ривожланади. Шунингдек, ватанпарварликнинг фалсафий мазмунини умумийлик ва яккалик ўртасидаги диалектик боғлиқлик ташкил этади. Жумладан, шахсий даражадаги ватанпарварлик инсоннинг маънавий дунёқарашида, эзгу мақсадларида, ахлоқий интилишларида ўзига хос аҳамият касб этади. Макродаражадаги ватанпарварлик эса ижтимоий тафаккурнинг жамоавий кайфиятларида, ҳиссиётларда, ўз халқига нисбатан муносабатда, ҳаёт тарзида, муҳим қадриятлар тизимида, бошқа халқлар, уларнинг тили, тарихи, маданиятига бўлган ҳурмат орқали намоён бўлади.

Бобда бир мамлакат фуқароси ўша мамлакатдаги асосий этник гуруҳ вакили бўлмаслиги ҳам мумкин эканлиги илмий-назарий таҳлил этилган. Чунки бугунги кунда турли шарт-шароит тақозоси билан бошқа мамлакатга келиб қолиб кетган фуқаролар ёки ўз тарихий Ватанидан олисда туғилганлар ҳам мавжуд. Уларнинг кўпчилигида «тарихий Ватан» тушунчаси хаёлий бир қўмсаш, ширин ғусса, ўткинчи интилиш тарзида ифодаланади. Аслида эса бу − мазкур Ватанга муҳаббат эмас, балки ўз аждодларига, олис хотирага ҳурматдан, ҳиссиётлардан келиб чиқади. Шароит ҳар икки Ватандан бирини танлашни тақозо этганда, ҳақиқий муҳаббат ҳозир яшаб турган Ватани ва ватандошларига нисбатангина мавжуд эканлиги аён бўлади. Ватанпарварлик − асрлар давомида алоҳида Ватанда яшаган инсонлар манфаатларининг бирлигини англаш, ўз халқининг тарихий ўтмишига ҳурмат, унинг ютуқлари учун ғурур ва аждодлари, замондошлари муваффақиятсизликлари, фалокат ва хатолари учун аламни ҳис қилиш, янги, тараққий этувчи нарсаларни яратишга бўлган юксак интилишни амалда ифодалашдир.

Ҳарбий ватанпарварликнинг юксак ахлоқий фазилат сифатидаги компонентлари, ўзликни англашга ижобий таъсир хусусиятлари, унинг жамият барқарорлигини таъминлашдаги мураккаб ва серқирра омиллари турли жиҳатдан ўрганилган. Жумладан, ҳарбий ватанпарварлик юксак ахлоқийликни намоён этадиган туйғу бўлиб, унинг мазмуни «Ватанга меҳр қўйишдангина» иборат эмас. Бу туйғу Ватанни ҳимоя қилиш, унинг хавфсизлиги ва яхлитлигини таъминлашга бевосита ва билвосита масъуллик орқали мустаҳкамланади. Ҳарбий ватанпарварлик фазилатининг яна бир муҳим жиҳати шуки, ундаги ҳиссиётлар тор ватанпарварлик доирасига сиғмайди, ундан «четга чиқади». Ҳарбий ватанпарварлик фақат Ватанни севиш ёки яхши кўриш билан чекланмайди, балки бор кучи ва ақл-идрокини Ватанни ҳимоя қилиш билан боғлиқ муаммоларни ҳал этишга сафарбар қилиш натижасида юзага келади. 

Тадқиқотда «фуқаро ватанпарварлиги» билан «ҳарбий ватанпарварлик» тушунчаларининг мақсади, ўз объектига ёндашуви ўртасидаги фарқ, ҳар иккаласи алоҳида мазмунга эга бўлган ахлоқий ҳодиса эканлиги, уларни айнан бир хил тушунчалар деб қабул қилиб бўлмаслиги ҳақида илмий мулоҳазалар баён этилган. Хусусан, «фуқаро ватанпарварлиги – ҳуқуқий маданият ва қонунга итоаткорлик ҳақидаги билимлар тизими бўлиб, жамият ва давлатдаги сиёсий-ҳуқуқий ҳодиса-жараёнларнинг янгилигини баҳолаш, фуқаролик позициясига эгалик, халқига хизматда доимо тайёр туриш ва конституциявий бурчини бажаришдан иборат»
лиги таъкидланади. Ҳарбий ватанпарварлик эса давлат манфаатлари ва давлат яхлитлигини (суверенитетини) ҳимоя қилишдир. Шу боис ҳарбий ватанпарварлик − умумхалқ, умуммиллий ватанпарварликнинг алоҳида тури ва ажралмас қисми бўлиб, у Ўзбекистон миллий ва давлат мустақиллигига эришган шароитда янада муҳим аҳамият касб этади.

Диссертациянинг «Ўзбек халқи маънавий маданиятида ҳарбий ватанпарварлик феномени» деб номланган иккинчи бобида ўзбек халқи маънавиятида ҳарбий ватанпарварлик ғояларини акс эттирган бадиий маданий мерос ҳамда халқ қаҳрамонларининг ватанпарварлик намуналари ижтимоий-ахлоқий жиҳатдан тадқиқ этилган. Мазкур бобда Ўзбекистон мустақилликни қўлга киритгандан сўнг маънавий-ахлоқий меросга муносабатнинг ўзгариши фуқароларда Ватан ҳақидаги тасаввурнинг кенгайишига олиб келганлиги, халқимиз аждодлар ҳақидаги холис маълумотлардан хабардор бўлиши, «кичик халқ» даражасидан «юксак маънавиятли халқ» даражасига кўтарилиши билан боғлиқ концептуал масалалар ўрганилган. Фалсафа тарихида «феномен» (юн. phainomenon – юз берувчи) тушунчаси моҳият-ҳодисанинг ифодаси ёҳуд намоён бўлиши (Лейбниц, Шеллинг, Гегель) сифатида талқин қилинади. Тадқиқотда эса феномен ноёб, кам учрайдиган ҳодиса ҳамда буюк, даҳо йўлбошчи, етакчига нисбатан ишлатилиши ҳақидаги фикр илгари сурилади. Шу маънода, ҳарбий ватанпарварлик феномени маънавий-ахлоқий меросдаги инъикоси ижтимоий-тарихий ҳаётда туб бурилиш ясаган,  халқнинг эрки, озодлиги ва келажагини таъминлаш йўлидаги курашнинг йўлбошчиси ҳамда бу фаолиятнинг ахлоқий намунаси сифатида намоён бўлган шахслар сиймоси билан белгиланади. Ёвуз босқинчилар ва истилочиларга қарши озодлик байроғини кўтарган Широқ, Спитамен, Маҳмуд Торобий, Тўмарис, малика Қабаж хотун каби аждодларимиз жасорати авлодлар учун ватанпарварлик феномени тимсоли ҳисобланади.

Ўзбек халқининг маданий-маънавий мероси: 1) дунёвий маърифатни;   2) диний-фалсафий тафаккурни; 3) маънавий-ахлоқий идеални ўзида уйғунлаштиради, шу боис ўзбек халқи миллий қаҳрамонлари ҳарбий ватанпарварлигини маънавий жасорат мезони асосида ўрганиш ва таҳлил қилиш мақсадга мувофиқ эканлиги тарихий фактлар асосида ёритилган. Тадқиқотда маънавий жасоратнинг мезони, талаби ва хусусияти қуйидагилар билан белгиланган: а) инсон ҳаётини тубдан ўзгартиришга сабаб бўлган воқеликлар; б) умуминсоний қадриятларни мужассам этган мардлик ва қаҳрамонлик намуналари; в) ақл ва тафаккур маҳсули сифатида юзага келган ҳодисалар; г) инсон салоҳиятини намоён қилган эзгу ишлар. 

Ўзбек халқи миллий қаҳрамонлик намуналари ва ҳарбий ватанпарварликка дахлдор маънавий жасорат эгалари нафақат миллий қаҳрамонлик мероси доирасида, балки тарихда умумбашарий қаҳрамонлик намунаси сифатида эътироф этилганлиги билан аҳамиятлидир. Тадқиқотда бу масала Жалолиддин Мангуберди, Нажмиддин Кубро, Темур Малик, Амир Темур каби ўзбек халқининг миллий қаҳрамонлари мисолида ишончли манбалар асосида ўрганилган. Бу борада Мирзо Улуғбек, мўғул саркардаси Тайнол нўён, инглиз шарқшуноси Г.Раверти, рус олими ва сайёҳи Г.Е. Грум-Гржимайло каби олимларнинг Жалолиддин Мангуберди қаҳрамонлиги ҳақидаги, тараққийпарвар зиёли Исмоилбек Гаспринскийнинг Темур Малик шахси тўғрисидаги, Абдураҳмон Жомийнинг Шайх Нажмиддин Кубро жасорати, франциялик Люсьен Керен ва Жан Поль Ру, АҚШлик Беатриса Форбес Манз ва Корнел Х. Флайшер, италиялик Николао Манусси, Англияда Ф.Рашбрук ва У.Эрскин, ҳиндистонлик Ишвари Просад ва Дж. Саркор, Туркияда Мустафо Али ва Халил Иналжик каби олимларнинг Соҳибқирон Амир Темурнинг ҳарбий ватанпарварлиги ва маънавий жасоратига оид фикрлари, қарашлари тарихий далиллар асосида ёритиб берилган.

Тадқиқотнинг «ҳарбий ватанпарварликни шакллантиришда миллий тарбия ва ахлоқий маданият уйғунлиги» деб номланган учинчи бобида ҳарбий ватанпарварликнинг ахлоқий фазилат сифатидаги мазмуни, унинг таълимий асослари ва тарбия жараёни билан интеграцияси тадқиқ этилган. Хусусан, ҳарбий ватанпарварлик тарбиясини амалга ошириш механизмлари, ривожлантирувчи омиллар ва воситалари ўрганилган. Шунингдек, «ҳарбий ватанпарварлик – Ўзбекистон Республикаси фуқароларининг мустақил юртимизни мардларча ҳимоя қилишга қодирлиги ва тайёрлиги, аскарларни ватанпарварлик руҳида тарбиялашнинг маънавий-ахлоқий тизимидир» деган концептуал ғоянинг ахлоқий мазмунини очиб беришга йўналтирилган фикрлар илгари сурилган. Шунга асосан ҳарбий ватанпарварлик фазилатини шакллантиришда:

· ҳарбий хизматчиларда Ватанга муҳаббат туйғусини мустаҳкамлаш;

· уларда мамлакатни мудофаа қилиш ва давлатнинг қуролли кучлари, жанговар кучини мустаҳкамлашда жавобгарлик ҳиссини пайдо қилиш;

· жанговар топшириқларга қатъиятлилик ва юртга садоқат туйғусини шакллантириш каби вазифаларни тўлақонли амалга ошириш муҳим ижтимоий аҳамият касб этади.

Ҳарбий хизматчилар ахлоқи мураккаб тузилишга эга бўлиб, ахлоқий онг, ахлоқий амалиёт ва ахлоқий муносабатлардан ташкил топган уч қисмдан иборат. Шу жиҳатдан олиб қараганда, фидойилик, масъулиятлилик, қаҳрамонлик, чидамлилик, садоқат, орият ва ғурур кабилар ҳарбий ватанпарварлик фазилатининг муҳим ахлоқий мезонларини ташкил этади. Бундан ташқари, ҳарбий ватанпарварлик фазилати жасурлик, дахлдорлик, давлат сиёсатига хайрихоҳлик сингари эзгу фазилатлар асосида ҳам шаклланиб боради, ўз навбатида, уларнинг ҳар бири бир қанча хусусиятларни бирлаштиради.

Ҳарбий ватанпарварлик фазилатининг таркибий қисмини ташкил этувчи ахлоқий тушунчалар «Ўзбекистон Республикаси Қуролли Кучлари умумҳарбий Низоми»даги «Ҳарбий хизматчиларнинг умумий мажбуриятлари» мазмун-моҳиятига кўра ахлоқийлиги билан эътиборли. Жумладан, Низомнинг 13-бандида ҳарбий хизматчи учун «ҳарбий қасамёдга содиқ қолиш, ўз халқига фидойиларча хизмат қилиш, Ўзбекистон Республикасининг давлат мустақиллиги ва ҳудудий бутунлигини матонат, маҳорат билан, ўз сўнгги томчи қони ва ҳатто ҳаётини аямасдан ҳимоя қилиш, Ўзбекистон Республикасини ҳимоя қилиш бўйича вазифаларни бажариш билан боғлиқ ҳарбий хизмат машаққатларига сабот билан чидаш» мажбуриятини ҳарбий ватанпарварликнинг ахлоқий мезони ва талаби сифатида ўрганиш мақсадга мувофиқ.

Тадқиқотда ҳарбий ватанпарварлик туйғуларини шакллантириш, мустаҳкамлаш ва рўёбга чиқаришда фазилат билан иллат ўртасидаги зиддиятлар, уларнинг оқибатлари қиёсий ўрганилган. Шунингдек, ҳарбий ватанпарварлик юксак ахлоқий маданиятни талаб этадиган ижтимоий-маънавий воқелик бўлиб, у ҳарбий хизматчининг шахси билан бевосита боғлиқ жараён эканлиги, ҳарбий хизматчининг шахс сифатида шаклланиши ахлоқий тарбия ва ахлоқий маданият уйғунлигини тақозо этиши ёритилган. Бу масала «Ҳарбий ватанпарварликнинг ахлоқий жиҳатлари нима билан белгиланади? Унинг ахлоқий мазмуни нимадан иборат? Ватанпарварлик амалда қандай намоён бўлади?» деган саволларга берилган жавоблар асосида илмий таҳлил этилган. Шунингдек, ҳарбий ватанпарварликни шакллантиришда ахлоқий маданиятнинг устуворлиги ҳарбий хизматчи шахсининг фазилатларини: а) маънавий-ахлоқий билимлар; б) ҳис-туйғулар; в) хулқ-атвор, хатти-ҳаракатлар каби компонентларни ўрганишни тақозо қилади. Мазкур компонентларнинг диалектик нисбати ва ўзаро алоқадорлиги натижасида ҳарбий ватанпарварлик ахлоқи шаклланади ҳамда маданийлик даражаси юксалади. 

Диссертацияда ватанпарварликни англаш, тушуниш, намоён қилиш, ҳис этиш муайян билимни талаб этадиган ахлоқий жараён эканлиги асосланган. Ҳарбий втанпарварликни шакллантириш билан боғлиқ масалаларнинг илмий ечими, аввало:

· таълимнинг барча босқичларида узвийлик ва узлуксизликни таъминлаш зарурлигини, бунда ижтимоий-гуманитар фанларнинг ўзаро ҳамкорлигини, Ватан туйғуси мавзусини изчиллик тамойили асосида талқин қилишни;

· Ўзбекистон Республикаси «Таълим тўғрисида»ги Қонунининг «Ушбу Қонуннинг мақсади» деб номланган 1-моддаси
 ҳамда «Кадрлар тайёрлаш Миллий дастури»нинг «Кадрлар тайёрлаш миллий модели»
нинг узлуксиз таълимни ислоҳ қилиш йўналишини таҳлилий ўрганишни;

Ўзбекистон Республикаси Ҳарбий доктринасининг ижтимоий-ахлоқий аҳамиятини, унинг мамлакат мудофаа сиёсатининг негизини ташкил этадиган, миллий хавфсизлик умумдавлат концепциясининг таркибий қисми сифатида уруш ва тинчлик муаммоларига мутлақо янгича ёндашувларга асосланишини англаш ҳамда амал қилиш зарурлиги билан белгиланади. Ҳарбий ватанпарварликни шакллантиришда таълимнинг устувор омилга айланиши, бир томондан, жамоаларда соғлом маънавий-ахлоқий муҳит шаклланишига олиб келади, иккинчи томондан, ҳарбий хизматнинг тактик ва стратегик мақсадини аниқ ҳамда тизимли ташкил этиш имконини беради. Аҳамиятли жиҳати шундаки, таълим омили ҳарбий ватанпарварликни кучайтирувчи бошқа омилларнинг таъсирчанлигини таъминлайди. Тадқиқотда:
- билимнинг тарбия билан уйғунлиги омили;
- ҳамкорлик омили;
- имтиёз ва рағбатлантириш омили;
- сифат омили;
- тарғибот ва ташвиқот омили кабилар ёшларимизда Ватан мудофаасига бўлган иштиёқни кучайтириши илмий асосланган. 

Шунингдек, диссертацияда ҳарбий хизматчилар шахсида келиб чиқиш эҳтимоли бўлган ҳар қандай салбий ҳолатлар пировардида катта ижтимоий зарарга айланиши мумкинлиги, айниқса, девиант хулқ билан боғлиқ ишларнинг хатарли оқибатлари хусусида фикр юритилган. Ҳарбий фаолиятни ташкил этиш, профессионал кадрлар тайёрлаш жараёнида «ҳарбий-касбий маданият»нинг шакллантирилиши, ҳарбий анъаналарнинг муваффақиятли қўлланилиши жамоалардаги ахлоқий-руҳий муҳитни соғломлаштириш, бўлинма аъзолари онгида ўз касбига нисбатан меҳр уйғотиш, улар фаолияти самарадорлигини ошириш, турли салбий одатлар шаклланишининг олдини олиш имконини беради.
ёшларда ҳарбий ватанпарварлик эътиқодини мустаҳкамлашнинг концептуал асослари миллий тафаккур, маънавий жасорат, қатъий фуқаролик позицияси, дахлдорлик туйғуси, аниқ ва эзгу мақсадлар билан яшаш каби ижтимоий-ахлоқий фазилатларни шакллантириш билан боғлиқ. Кенг кўламли, тизимли ва мақсадли режа асосида мунтазам амалга ошириб бориш зарурлигини тақозо этадиган ватанпарварлик эътиқоди функционал ва ташкилий жиҳатларни қамраб олади. Бу жиҳатларнинг ахлоқий асосини таълим билан тарбиянинг узвийлиги ҳамда маданият – маънавият – фалсафа ўртасидаги диалектик бирлик ташкил этади.

ХУЛОСА

Тадқиқотда ўзбек халқи маънавий-ахлоқий меросида ҳарбий ватанпарварлик ғояларининг ривожланиш тенденцияларини ўрганиш натижасида қуйидаги хулосалар олинди:

1.Глобаллашув шароитида турли қарама-қаршиликлар, халқаро терроризм ва экстремизм каби хавф-хатарлар ватанпарварликни мустаҳкамловчи рационал, прагматик хусусиятлари билан бирга уни емирувчи девиантлик, маргиналлашув, люпенлашув, космополитик ғояларни таҳлил қилишни тақозо қилади. Бу пировардида ҳарбий соҳа хизматчиларида юксак ватанпарварликни шакллантириб, унга салбий таъсир қилувчи омилларнинг олдини олади. Ҳарбий ватанпарварликнинг Ватан хавфсизлигини таъминлашнинг муҳим омили сифатида баҳоланиши унинг ахлоқий асослари, уни шакллантиришнинг моделлари, тамойиллари, технологияларини ўрганишни талаб қилади. Тадқиқотда ҳарбий ватанпарварликни миллий қадриятлар асосида ривожлантириш орқали жамиятда маънавий барқарорликни таъминлашнинг механизмлари назарий жиҳатдан такомиллаштирилди.
2.Тадқиқотда ҳарбий ватанпарварлик таълимининг янги моделини яратишнинг илмий-назарий масалалари илгари сурилди. Бу борада таълим тизимида ҳарбий ватанпарварлик таълими, тарбияси ва тарғиботига муносабатни тубдан ўзгартиришга қаратилган маънавий-мафкуравий тарғибот-ташвиқот ишлари, уни амалга оширишнинг амалий механизмларини янада такомиллаштириш, «Ўзбекистон фуқароларида ватанпарварлик тарбиясини мустаҳкамлаш» бўйича Давлат стратегик дастурини ишлаб чиқиш ва амалиётга жорий қилиш тақозо этилади. 

3.Тадқиқотдаги ҳарбий ватанпарварликни шакллантирувчи ахлоқий маданият ва қадриятларнинг таҳлили масаланинг онтологик, гносеологик, аксиологик, хусусан, ахлоқий замонавий концептуал ёндашувлар доирасида аниқлашни талаб қилади. Ватанпарварлик борасидаги эътироф этилган ёндашувлар бирлашганида масаланинг объектив моҳиятини билиш, ватанпарварликни ривожлантириш ва қонуниятларни амалга ошириш мумкин. Бу эса тадқиқотда «Ўзбек халқи миллий қаҳрамонларининг ҳарбий ватанпарварлик» феномени ҳамда миллий-ахлоқий идеални шакллантиришнинг хусусиятларини очиб бериш имконини берди.

4. Диссертацияда ҳарбий ватанпарварликни тарғиб қилишнинг техник ва технологик воситалар имкониятларидан тўлақонли фойдаланиш тизимини йўлга қўйишда турли жамоат ташкилотлари ва тузилмалар, маданият, санъат ва спорт соҳалари билан мунтазам фаолият олиб борувчи, қатъий тизимга асосланган корпоратив ҳамкорликни йўлга қўйишнинг назарий асослари ишлаб чиқилди. Бунда оммавий ахборот воситалари ва Интернетнинг миллий тармоғи имкониятларидан кенг фойдаланишда самарали натижаларга эришишнинг йўллари таклиф қилинди. 
5. Ёшларда ҳарбий ватанпарварликни шакллантиришнинг «Мақсад – ҳаракат – фаолият – идеал» кўринишидаги модели ишлаб чиқилди. Мазкур модель ватанпарварлик доимо аниқ, реал объектларга йўналтирилган мақсад эканини кўзда тутиб, инсоннинг ўз Ватанига муҳаббати йўлидаги ҳаракати, интилишлари пировардида умумдавлат ватанпарварлик тафаккурини ривожлантиришни кўзда тутади. У турли назарий машғулотлар, семинар-тренинглар кўринишида «Ҳарбий ватанпарварлик ўқишлари» доирасида амалга оширилиши мақсадга мувофиқ.

6. Қуроллик кучлардаги ҳарбий ватанпарварлик ишлари самарадорлигини ошириш эҳтиёжи ҳарбий соҳадаги ҳарбийларга керакли ва зарур бўлган мутаносибликка эришишни таъминлайдиган ахлоқий қадриятларни шакллантиришни талаб этади. Тадқиқотда ҳарбий ватанпарварлик ишига ахлоқий қадриятларни татбиқ этишнинг устувор йўналишлари ва асосий йўллари сифатида ахлоқий тарбия, ахлоқий таълим ҳарбий хизматчиларнинг ахлоқий ривожланиши тавсия этилган. 

7. Диссертацияда ёшларни ҳарбий ватанпарварлик руҳида тарбиялашга қаратилган тадбирларнинг таҳлили амалга оширилган бўлиб, унга кўра, уларни сифат жиҳатдан янги босқичга кўтаришнинг зарурати асослаб берилди. Бу борада ҳарбий таълим муассасаларида «Ватанпарварликни чинакам эътиқодга айлантирайлик!», «Армия – аскар – Ватан масъулияти», «Ҳарбий ватанпарварлик – юксак ишонч ва садоқат» каби мавзуларда илмий-маърифий тадбирлар ўтказиш, ёшларда ҳарбий ватанпарварлик туйғусини мустаҳкамлаш даражаларини аниқлашга йўналтирилган психологик хизматлар жорий этиш каби амалий механизмларни яратиш юзасидан таклиф ва тавсиялар илгари сурилди.

